
11

Dall’atra parte a strêuppie[sic] i boîn Indien

Vegnivan zù da-i monti e da-e colliñe

E da-e fertili valle e ameni cen

De tære che a Cibao son ciù vixiñe,

Pe intrâ ne-a çittæ nêuva e vedde ben

Quelle opere per lô quæxi diviñe;

Co-i ommi e donne anche vegnivan zù,

Cuiose comme e nostre e forse ciù.

E co-e Indiañe s’incontravan spesso

I Spagnolli ch’andavan in giandon

(Façeiva tante votte nasce ô stesso

Maboia de l’incontro l’occaxon).

Sveggiava ô senso in questi ô vago sesso

Svelôu do tûtto e in tûtta à so illûxion,

E tentavan e vesti e i arme belle

Do sesso forte a vanitæ de quelle.

Quelli incontri per atro a-i primi caxi

Terminavan in semplici rixetti,

O in cortexie, che paivan sccetti e veaxi

Segni d’un amô casto, o in regaletti;

Poi passavan a-e frasche, a-e caæse e a-i baxi,

A quelle Indiañe non ancon sospetti;

Perchè ghe paivan espanscioîn oneste

D’ommi credûi d’origine celeste.

Ma Xipe e Urê sciusciavan in to fêugo,

Chi ëa zà aççeiso, e a lussûria e l’avarizia

D’Alana e di so socii a voiva un sfêugo;

Scicchè ûnindo ingordiggia con malizia

Lô incomençavan finalmente un zêugo

Tutto pin de violenze e d’ingiûstizia;

Despûggiavan e donne do tesöu

Primma da pûdicizia e poi dell'öu.

